Қазақстан Республикасы Тәуелсіздігінің 20 жылдығына арналған «Қаһарман қазақ қыздар» атты ашық тәрбие сағатының 
ЖОСПАРЫ:
Әдісі: Конференция – сабағы
Тақырыбы: «Қаһарман қазақ қыздар»

Мерзімі: 14 желтоқсан, сағат 12.00

Орны: 231 ауд.

Қатысушылар: Оралман  тобы  тыңдаушылары мен  оқытушылар

1. Поэзия. Ф.Оңғарсынова «Адамзатқа арнау».
Оқитын: Қуанышқан Өмірхан (26-топ).
Кіріспе сөз: аға  оқытушы Әділханова Ж.С. 

–Құрметті қонақтар, бүгінгі конференция-сабағымызға қош

келдіңіздер. Ел Тәуелсіздігінің 20 жылдық мерекесі  құтты  болсын! Осы мерейлі  мерекеге ЖОО-дейінгі  дайындық кафедрасы «Қаһарман қазақ қыздары» атты  ашық  тәрбие  сағатын арнап отыр.Мақсат – Қазақ  тарихында  әйел-ананың  әлеуметтік  ролі, қоғамдық мәні, патриоттық  биік  рухын  шетелден  келген  қазақ жастарына  сезіндіру,  ұқтыру.

Дүниеге  келген әрбір  адам ұлттың  бөлшегі.  Адам  өмірін  мәнді,  саналы  өткізу  үшін  сол  ұлт  жасаған  рухани  құндылықтарды  білуі,  игеруі, қолынан  келсе, айналасына өзінен  кейінге  үлгі  етуі қажет.  Ана  сүтімен  бойға  дарыған, жадыңа  тоқылған  ұлттық  сана,  болмыс,  тіл, діл  арқылы  адам  бойына  ұлы  адамдық  қасиеттерді қалыптастырады. Біз  бүгін  қазақ  аналарының  ерлігі  мен  ерен  еңбегін  ұрпақ  өмірінен  үлгі етудеміз. Ана тіршілік  басы  ғана  емес,адамгершілік  өлшемі, қаһармандықтың да  үлгісі. Қазақтың тарихындағы  Ұмай  анадан  бастап, Тұмар ханым,  Зарина  ханшайым, Домалақ- Аналар,лиро-эпос  жырларындағы Аналық, Қарлыға, Қарашаш, Қыз  Жібек, Айман-Шолпан, Ақжүніс, мемлекет  болып  қалыптаса  бастаған  алғашқы қалыптасу  кезеңінде Нәзипа  Құлжанова, Алма  Оразбаева,кешегі  отты  жылдарда Әлия  мен  Мәншүк  апаларымыздың  ерлігін, бүгінгі Фариза  Оңғарсынова сынды  қоғам  қайраткері  тұлғасындағы  аналар  келбетін  толық  тануды  мақсат  қылдық.

     Бүгінгі тақырыптың негізгі тараулары:

1) Қазақ тарихындағы  аты аңызға айналған аналар.
 (Тұмар ана,Зарина патшайым,Домалақ ана, Қызай ана, Бопай ана, Бөрте ана). Жауапты: Бұлбұл Қабдоллақызы.
2) ХХ ғ.басындағы қазақ руханиятындағы аналар үлесі.

(Назипа Құлжанова, Алма Оразбаева, Гүлнар Дулатова, Сара Есова, Шолпан Иманбаева, Маншук Маметова, Әлия Молдағұлова, Патшайым Тәжібаева). Жауапты:  Мұқатай Нұрдаулет 
3) Батырлар жырлары мен лиро-эпос жырларындағы аналар образы. (Аналық, Құртқа, Қарлығаш, Назым, Ақжүніс,Қарашаш бейнелері) Жауапты: Қуанышқан Өмірхан.
4) Қазақ прозасындағы аналар бейнесі. 
(Зере ана, Ұлжан ана,Ұлпан ана, Ер ана бейнелері) 
Жауапты: Ерсін Нұрдын.
5) Ана тақырыбында жазылған әндер. 
Жауапты: Байтақ Бөтагөз ( «Ана» әнін орындайды)
6) Ана тақырыбындағы мақал- мәтелдер. 

Жауапты: Ербол Айқын (Ана туралы әнін орындайды)

7) Көрініс: «Ана»
 (Жауапты: Наралиева Р.Р.)
8) Бүгінгі қоғамдағы аналар ролі. (Ф.Оңғарсынова, Р.Рымбаева, Сабыркүл Асанова, Камшат өненбаева, Аягүл 
9)  «Ана  құдіреті» (авторы-Т.Медетбек) Оқитын:  Гүлден  Сауыт.
Жауапты  ұстаздар:
1. Әділханова Ж.С. (Сценарий, жоспар)

2. Сандықбаева (Слайд-шоу, қорытынды)

         3. Наралиева Р.Р. (көрініс, буклет)

         4. Арыстанбекова Қ. (безендіру, қанатты сөздер жазу)

                                                              Бұлбұл Қабдолдақызы,

                                                              26-топ тыңдаушысы.

1.Қазақ тарихындағы  аты аңызға айналған аналар

«Ана»  деген  аяулы  есім Алланың  әмірімен  біздің  жүрегімізге  ана  құрсағында  жатқанда  ұялатып,  ұлы  сезіммен  ұштасып,  сүйіспеншілікке  толы  мейіріммен  мәңгілікке  із  қалдырды. Ана– ақ  сүтімен  адалдылықты,  ізгілікті  бойымызға  дарытып  отыратын  ұлы  адым. Ана – асыл  арман  ішіндегі  ақ  мамық  құстай,  пәк  кіршіксіз,  үміт  отын  жалғастырушы.  Ана – ұлы  мұрат  жолындағы  ақиқатты  «әне»  деп  көрсетіп  отыратын  ақылшымыз.Ана  ақ  тілегімізді  әрқашан  да  тілеп  отыратын қамқоршы, еліміздің  ертеңін  елең  еткізетін,  байрағын  биікке  тіктейтін,  ел  бірлігін  сақтайтын,  ұрпақтарды  әділеттілікке  алып  баратын  асқақ  даналықтың  иесі. 

Ізгілік – тектіліктің  айнасы  дегендей, ізгілікті  ғана  іздейтін,  игіліктен  үміт  үзбейтін,  қиянатқа көнбейтін,  намысты  қолдан  бермейтін, жүрегі  де,  жүзі  де  шуақ  шашқан,  шұғылалы  нұрымен  баланы  баурап,  бауырына  басқан, ата-бабаның  қанатты  салт-дәстүрін  сақтаған  ұрпақтан-ұрпаққа  жалғастырған  ардақты  аналарымыз  қаншама?..

Мінеки,  баянды  бабамыздың  бағын  баптап,  баласына  батырлықты  үйретіп,  жүрегіне  имандылықты  ұялатып, көзіне  от  ұшқын  қондырып, бойына  намыс  қанатын  бітіріп, көңіліне  қанағаттылықты  қазықтай  қақтырып,  берекені  берік  етіп  ұстауды  үйреткен  дара  тұлға  аналарымыз  қаншама?..

Тәуелсіздік  нұрымекн  арайлап  атқан  бүгінгі  таңда тамыры  терең  тарлан  тарихымызда  аты  аңызға  айналған  аналырымызды  қайтадан  еске  алып,  тарихтан  сыр  тартпақпыз.

Ұмай–ана. Аналар  мен  отбасы, ошақ  қасының  Құдайы – Ұмай шеше. Шаруашыл,  бейнетқор  әйел  болыпты.  Ол 12 қыз  тәрбиелеп,  өсіріпті. Қыздарының  бәрі  күйеуге  шығып,  барған  шаңырақтарына  ырыс-береке  мен  бақыт  әкеліпті. 
Домалақ –Ана. Шын  есімі – Нұрила. Есімі  ел  ұранына  арналған  абыз-аналардың  бірі.  Түркістандық Мақтым-Ағзам Қожаның  немересі. Ол 1378 жылы  Түркістан  қаласында  өмірге  келген. Әкесінің  аты – Әли Ислам. Анасының  есімі – Нұрбике, нағашы  ағасы  Уәйіс  хан Монғолстаннның  ханы  болған. Домалақ-Ананың  әкесі  Әмір  Темірдің  әскерінеде  қызмет  етіп,  түзте  жүреді. Анасы  ерте  қайтыс  болып,  жетім  қалады, 19 жасында  Байдыбек  биге  тұрмысқа  шығады. Ол  елге  ақылдылығымен,  даналығымен,  тазалығымен  аты  шыға бастайды.  Ел  арасындағы  даулы  мәселерге  араласып, бітімгершілікпен  шешім  табуға  өз үлесін  қосқан. Домалақ –Ананың  ұрпақтары  бәрі  де,  білімділігімен,  ақылдылығымен  ерекшеленіп,  ел  билеген. Балабөген  өзенінің  жағасында  қайтыс  болған.

Зарина – Сақ елінің басқарушысының қызы  болған.  Б.з.д. 518-558 ж.ж. өмір  сүрген. Әскери  басшы Мөрмердің  әйелі  болған. Сырдария  жағасында  «арулар  жасағын»  құрған.  Жаугершілік  заманында  әйелдердің  өзін-өзі  қорғай  білуін,  әрі  әскери  жан-жақты  дайын  болуын  саясатпен  бәрін  үйреткен. 

Бопай ханым –   (Шын  есімі – Батима) Шамамен 1690  жылдары  дүниеге  келіп, 1780  жылы  Елек  өзені  бойында  қайтыс  болған. Абылқайыр  ханның  зайыбы. Ел  басқару ісіне араласқан қайраткер, мәмілегер, төре тұқымынан шыққан . бопай күйеуі Әбілқайырдың тұпкі мақсаты Жайық қазақтарының Башқұрттар мен Еділ қалмақтарының шапқыншылықтарын тоқтату, жоңғарларды түпкілікті талқандау екендігін және бұл мәселелерді  шешу мақсатында уақытша тоқтату мақсатымен Ресей ипериясына бодан болу арқылы шешуге тырысқандығын терең ұғынған. Сондықтан да Әбілқайырдың саяси қадамдарына қолдау көрсеткен.Әбілхайыр әуелітінің дәрежесі мен беделін көтеруге ұлес қосқан. Бопай ханым 1780 жылы 31 майда қайтыс болып, күйеуінен кейін 32 жыл ғұмыр кешеді.жосалы жерінің Еллекке қараған маңындағы жерге Бопай ханшайымның сүйегі қойылады.

Айша–бибі. XI - XII ғасырларда өмір сүрген.  Қарахан әулетінің негізін қалаушы – Қараханның қалыңдығы, қазіргі Тараз қаласының жанындағы, сонау скифтер заманынан бастап-ақ қазақтың қол өнеріне енген, содан бері қолданылып келе жатқан ою-өрнек, әшекей түрлерінің бәрін қамтитын күрделі архитектуралық әсем ескерткіштің иесі. Айша бибі аңыз бойынша төрт түліктің бірі– сиыр малының иесі атақты Зеңгі бабаның қызы еді дейді. Айша бибі өзінің асқан сұлулығымен қатар ақылдылығымен  де елге есімі жайылған. Ол Түркістанда жас батыр Қараханмен кездесіп, өмірлік жар болуға уәделеседі. Бірақ тұс-тұстан анталаған жаумен арпалысып, елін-жерін қорғаумен жүргенде Айша бибіге баруға мүмкіндігі болмайды. Сонымен, Айша бибі күтіп-күтіп шыдамы таусылған ол өзі іздеп Таразыға аттанады, Қараханға жетпей жолда улы жалан шағып, әлсірейді, Қараханға хабар жібереді, Қарахан келіп, ісіп-кеуіп жатқан Айшамен некесін қидырып, құлағына: « Айша, сен енді «Бибі» болдың» деп үш рет айқайлайды. Ханның өлі қызбен неке қиысқаны одан бұрын да кейін де тарихта кездеспейді, қайғырып, қан жұтқан Қарахан сүйген жарының денесін арулап, жерлеп, басына әсем күмбез орнатады.

Арстандай күшті, қабыландай  қайратты, ұлы қолбасшы Жошы ханды дүниеге әкелген батыр ана – Бөрте ханым Қоңырат тайпасының қызы, өзінің көркіне ақылы сай қасиеттілігімен, ақылды, дана тәрбиелігімен қара шаңырақтың берекесін айрандай ұйтып отырған   Жошы жас кезінен көрнекті қолбашсы ретінде көзге түсті. Ол әкесінің іскерлер жорықтарына белсене қатысты. Асқақ ақыл парасаттың  иесі, әке жолын куған мықты хан болып аты қалды.
                                                                                Мұқатай Нұрдәлет,
                                                                                                    23 топ

2. ХХ ғ.басындағы қазақ руханиятындағы аналар үлесі

XX ғасыр қазақ елінде топ жарып  шығып, аспанда жұлдызы жарқыраған, есімі ел аузында қалған қазақ қыздары ұшқыр ой, өткір тіл, жігерімен ел саясатына , қоғам ісіне белсене араласқан.

ХХ  ғасырдың басында өз халқын ілімге, мәдениетке шақырып, жалынды өлеңдермен қоғам шындығын ашты, жас республиканың қоғамдық жұмыстарын қолға алды. Қолына құрал алып, ел үшін жауға аттанып, кеудесімен оққа ұшты, букіл ғұмырын еліне арнады. Қазақ тарихында елі үшін ерен еңбек еткен, еселі үлес қосқан қазақ қаһарман қыздарын тілге тикек етсек әуелі Құлжанова Назипа Сағызбайқызы.  ХХ ғасырдың басында өз халқын ілімге, мәдениетке шақарып, жаңалықтың жаршысы болған халқымыздың көрнекті ағартушысы, педагөк, журналист. Н.Сағызбайқызы 1888 жылы Торғай облысы Жангелдин ауданында дүниеге келген. Қазақ тарихында есімін қалдырған еліміздің өнегелі ұстазы. 

Дулатова Гүлнар Мыржақыпқызы 1915 жылы Орынбор қаласында дүниеге келген .1939 жылы Алматы мемлекеттік медицина инистутын бітірген. Алаш қозғалысының қайраткерлері Бокейхан, Байтұрсын, Дулатов , Аймауытов туралы деректер алғаш жариялаушы, журналист,  әдеби мұраларды жинаушы. Мықты қаламгер ақын.

Әлия Нұрмұхамбетқызы Молдғұлова 1925 жыл 25 қазанда Ақтөбе облысы, Қобда ауданының бұлақ  аулында  дүниеге келген. Ұлы отан соғысына ерлігімен қатысқан , батыр жауынгер қыз. Ленин өрденінің иегері, Кеңес Одағының Батыры.

Мәншүк Жиенғалиқызы  Молдағұлова. 1922 жылы Орал облысы Орда ауданында дүниеге келген. 1942 жылы ол үздікпен қызыл армия қатарына алынып, 21-атқыштар құрамында соғысқа қатысты. Пулеметшы Мәншүк ұрыста өзінің  мергендігімен  және  тобында  батырлығымен  көзге  түскен. Неол  қаласы  үшін  болған  кескілескен  ұрыста  Мәншүк  ақтық  демі  қалғанша,  пулеметпен оқ  боратып,  қаһармандықпен  қаза  тапты. 1943  жылы- «Қаһарман  қазақ  қызы», 1944 жылы -«Кеңес  Одағының  Батыры»  атағын  алды.

Алма  Оразбаева. 1919 жылы Болшевиктер  партиясына  мүшелік  еткен  алғашқы  қазақ  қыздарының  бірі. Қарапайым  ұстаздан  партияның  қоғамдық  қайраткері  лауазымына  дейін  көтерілген. Әсіресе,  осы  қазақ  қыздарымыздың  арқасында 1923 жылы  6 желтоқсанда  қазақ  жерінде қалыңдық  жүйесі  жойылды. Осы  үкімге  байланысты  осы  жылдың 4 қаңтарынан  бастап,  қазақ  әйелдерінің  бостандық  күні  жарияланды. 

Сара  Есова. Бүкіл  қазақ  еліне  аты  әйгілі,  өз  заманының  шебер  журналисі. Сара  Қызылорда  облысының  қарапайым  балықшылар  отбасында  дүниеге  келген. 1919 жылы  Коммунистік  жастар  ұйымының  қатарына  кіріп,  жас  республиканың  қоғамдық  ұйымына  белсене  араласа  бастады.

 Шолпан  Иманбаева. 1904 жылы қазіргі  Ақмола  облысына  байланысты  Қорғалжың  ауданында  дүниеге  келген. Дарынды  қазақ  ақындары  мен  журналистерінің бірі. Өлеңдері: «Жолаушы», «Жұмыскер» туындылары  бар. Өлеңдері  «Қазақ»  газетінде  басылып  шығарылған. Небәрі  22  жысында  дүниеден  өткен. 

Міне,  осындай  жалынды  да,  дарынды  батыр,  «елім»  деген ,  еліне  ақтық  демі  қалғанша  еселі  еңбек  еткен, Отан  үшін  отқа  түскен  ерлік  істері  ел  аузында  қалған  қазақтың  батыр  қыздары бүгінгі  Тәуелсіз  Еліміздің, Халқымыздың  мақтанышы. Қыздарымыздың  өнеге  алар  үлгісі,  тәрбиешісі. 
                                                                                             Бақытхан Нарбота,

                                                                                                       24 топ 

8.Бүгінгі  қазақ қоғамындағы  аналар  ролі
Еліміздің  еңсесі  биіктеп,  мемлекетіміздің  іргесі  нығаю  үшін,  қазақ  қайсар  қыздары  да  өз  үлестерін  қосуды.  Мысалы, Гүлнар  Дулатова  Міржақыпқызы – әдеби  мұраларды  жинаушы. 1995-1999 ж.ж. «Шындық  шырағы»  екі  томдық  кітабы  жарық  көрді.  Сондай-ақ,  ол  әкесінің  «Оян, қазақ!»  кітабын,  екі  томдық, бес  томдық  жығармалар  жинағын шығарды. 

Қазақтың  асыл  мұрасы,  мәдениетіміздің  алтын  діңгегі  әдебиет  саласында  дара тұлғаның бірі  қазақтың  ақын  әрі  қайраткер  қызы – Фариза Оңғарсынова. Ол  Атырау өңіріндегі  Манаш  ауылында  дүниеге  келген. 1967 жылы  «Бұлбұл»  деген  атпен  тұңғыш  жыр  кітабы  жарық  көреді.  Бүгінде  Фаризаны  білмейтін оқырман  кем  де  кем. Ақынның жазған жырлары  сандуғаш  болып  сайрады. «Маңғыстау  монологтары»  ақынның  отыз  жасындағы  қолтаңбасы. 

Еліміздің  экономикасының   дамуы  үшін  ерен  еңбек  еткен  қазақ  қыздарының  бірі – Камшат  Байғазықызы Дөненбаева. Камшат  темір  тұлпарды  тізгіндеген, ауылшаруашылығының  дамуына  үлес  қосқан  атақты  механизатор.  Тың  игеруші, Социалистік  Еңбек  Ері. 

Сондай-ақ,  ұстаздық   еңбекті,  бала  тәрбиесі  мен  ұлт  болашағына  бағыт-бағдар  беруде  аянбай  тер  төгіп  жүрген  ұстаз-аналарымыздың  да  орны  ерекше. Қазақстанның  Еңбек  Ері  Аягүл  Миразова –– Алматыдағы  Ы.Алтынсарин  атындағы  №159 гимназия  директоры.  Ол  еліміздің  жаңа  мемлекеттік наградасы – «Қазақстанның  Еңбек  Ері» атағын  алғашқы  иегері  атанды. 

Шәмшә  Беркімбаева – ҚР 2002 жылғы  Білім  және  Ғылым  министірі. 2003 жылы Қазақ  Қыздар  педагогикалық  институтының  ректоры  қызметін  атқарды. Еліміздің  оқу-ағарту ісіне  үлкен  үлес  қосқан  қоғам  қайраткері. 

Роза  Рымбаева – 19 жасында  «Алтын  Орфей»  атағын  иеленіп, қазақ  халқының  атын  әлемге  ән  өнеріміен  танытқан,  әйгілі  әнші. 1979 жылы «Арай»  ансамбілін  құрып, көптеген  өнер  жұлдыздарын  баптаған.  Бүгінде  Қазақстан  халық  әртісі, 2011 жылы  өнер  жолындағы  еңбегіне  35  жыл  болды.       
                                                              Қуанышқан  Өмірхан, 26 топ

3. Қазақ  лиро-эпосындағы  аналар  образдары
Әйел  жүрегі –өмір  тілегі, ол – біздің  анамыз. Күн  мейірімі  адамның  сыртын  жылытады,  ал  ана  меірімі  адамның  ішкі  жан  дүниесін  жылылық  нұрға бөлейді. Ананың  алақаны – балаға  айдын  қоныс, айдынын  аңсаған  аққудай,  егіз  қанатымен   ерке  өмір  теңіздің  сағасын  саялаған  бала  жүрек  ананың алақанынан   мейір  табады. Ана  сүтінен  нәр  алып, ананың  тілінен   өмірге  мән  жиямыз.  Тастай  берік,  гүлдей  нәзік жүрегін  ұлағаттаған,  ұлы  ұлтымыз  тарихымыздағы  рұхты  ұлдарымызбен  қатар,  үлгілі  қыздарын  да  қадір  тұтқан. Бұл  біздің  батыр  халқымыздың  сонау  ықылым  заманғы  құнарлы  ауыз  әдебиетіндегі  айтулы  әйел  образдарынан  бастау  алады. Табиғаттың  тылсым  сырларын  түкпіріне  бойлауды  арман  еткен  асыл  тілектерін,  ер  жүрек  аңыз  кейіпкерлерін  бойына  жинады. Осы  аңыз  кейіпкерлерінің  арасынлда  әйел-ана  образдарының  да  алатын  орны  айрықша. «Ер Төстік» Кенжекейдің  кемеңгерлігі, «Назигүл»  ертегісіндегі Назигүл  ақылдылығынан  халқымыздың  әйел  қауымына  ежелден  ерекше  орын  бергеніне  дәлел  болады. Жер  бетіндегі  жамандықпен  зұлымдықтан  Жиренше  шешенмен  қатар  тұратын  жұбайы  Қарашаштың  бойына  халық  даналықты  да,  шешендікті  де  дарытқан. «Хан  Жиреншеге «Еркек  қойды  қозылат»  дегенде,  Жиренше  шешен  шын  сасады. Сонда  Қарашаш  қиыннан  жол  тауып,  ханды  сөзден  жеңіп,  Жирешені  ажалдан  арашалайды. 

Бабалардан  жеткен  «Батырлар  жырында»  аналар  мен  ақылды  әйелдер  ерекше  роль  атқарады.  Айбарларынан  ай  сасқан,  күн  сескенген егеулі  найза  қолға  алып,  елі  мен  жерін  қызғыш  құстай  қорғаған,  қырын  ұлдарына  халық  ғажайып  қуат,  нұрлы  шуақ  сыйлаған. Батырдың  бес  қаруы  сай  болған.  Сонымен  қатар,  ай  мен  күндей  ажарлы, ақылды  да  дана  жарлары  болған. Арқалық  батырдың абыройын  асырып, жолын  ашып  отырған  қалқымыздың  құнды  мұрасы «Қобланды  батыр»  жырында ару  батырдың  Тайбурыл  тұлпарын  баптап,  батырға  қамқоршы,  тарыққанда  ақылшы  болады. Алпамыс  батырдың  аяулы  жары – Гүлбаршын  батырдың  айнымас  адал  досы,  адал  көмекшісі  болады. Ол  айласымен  қалмақ  ханын  алдап  соғады.  Адпамыс  жоқта өзіне  зорлық  көрсеткен  дұшпанның  зұлымдығына  лағынет  айтып,  оған  жар  болуға  қосылмайды. Ол  өз  елін  сүйеді,  қалмақты  жау  деп  біледі.  Жауға  тигенді  намыс  көреді,  мұның барлығын  анасы Алтыншаштан  үйренеді. Демек,  бұл  жерде  жалғыз  Гүлбаршын  ғана  емес,  анасы  Алтыншаштың  да  ақылдыдылығы,  даналығы  айтылып  отыр. 

Ер  Тарғынның  серігі  Ақжүніс – асқан  ақылды,  адал  жар.  Ол ханның  қызы  болса  да,  жалғыз  атты  кедейге  қарамай  Тарғыды  таңдайды.  Тарғыл  тарыққанда ақыл тауып, жалғыз  қалғанда  жанынан  табылады. Оның  ақылды  шешендігі  осындай  «екі  ұрты  суалып,  өң  мен  түсі  қуарып,  Ер  Тарғынды  көріп,  өлтірейін  деп  қуанып» жеткен Қартқожақты  сөзбен  райынан  қайтарып,  Тарғынмен  жауласпауға  көндіреді.  
Қамбар  батырдың  Назым  аруы  да  айтулы  асыл  жандардың бірі.  Ол  ескі феодалдық  неке  жүйесі  бұзып,  өзінің  ұнатқан  жігітіне  таңдау  салады. Қамбардың  қасында  болып,  тізе  қоса  бірге  жауға  аттанады. Бұлардан біз әйел  қауымының  әділетшілдігі,  батырлығы,  адалдығы  наркескен  намысшылдығын  аңғарамыз. 

Лиро-эпос  жырларында  қазақтың  қаракөз  арулары  махаббатқа  адал,  сертке  сенімді,  батыр  да,  қайсар  ер  жүректілігімен  ерекшеленеді.  Қыз  Жібектің  сұлулығы  өз  алдына  бір  әңгіме.  Ал  оның  адал  жүрегі  ақпанда  жауған  аппақ  қардай. Бекежанның  жауыздығына  қарғыс  айтып, өзін  алмақ  болған қалмақтың  құшағына  семсер  пышағын  тосады.  Қозы- дейді.  Нар  жүрек  ерлердің  әрі  тірегі, әрі  жүрегі   болған,  халқымыздың  қалыптасуына,  дамуына  даңқты  үлестерін  қосқан  асыл  аналарымыз,  аяулы  әйелдер  қауымын  жыр  етеміз. 

Ақ  самайлы аналарым,  жеңгелерім  желекші,

Қыран  көзді  қарындасым,  маңдайынан  маңғаз  дала  жел  өпті.

Мың  жасауға  мүмкін  болса  бір  адам,

Дәл  сол  адам  Ана  болу  керек-ті.     

Көрпеш Баян  сұлу  жырында Баянның  бала  кезіндегі  бала  кезіндегі  балғын  сезімін  есейгенде  есер  Қодардың  құшағына  айырбастамайды. Асыға  күткен  адал  жарымен  армансыз  арайлы  күндер  өткізуді  аңсайды. Қалмақ қолынан қаза  тапқан  өзінің  Сүйген  жанының  соңынан  аттанып  кете  барады. Тірлікті  тәрк  етіп,  махаббатты  мәңгілік  деп  жырлайды.  
                                                                                       Ерсін Нұрдынұлы, 

                                                                                   26-топ тыңдаушысы

             4. Қазақ прозасындағы аналар бейнесі.

           Қазақ әдебиетінде ана тақырбына арнап шығарма жазбаған қаламгер кемде-кем.  Ұлы Абайдың аналары – Ұлжан мен Зереден бастап, ұрпақтың  жүрегіне жол тапқан  аналар обыразы қазақ жазушыларының өзекті тақырптардың бірі болды.

         XX ғасырдың басында әйел теңдігі, қыз бас бостаныдығы туралы жазылған шығармалардан да қазақ қыздарынның, қазақ аналарының бойынан  қайсарлықты, ерлікті, өжеттілікті, адалықты аңғардық . Мысалы: Спандияр Көбейұлының «Қалың мал» романы, Жүсіппек Аймауытовтың «Ақбілек», Мағжан Жұмабайұлының «Шолпанның күнәсі »романы,  Мұхтар Әуезовтің «Қорғансыздың күні» атты романы, Ғабит Мүсреповтыыың «Ұлпан» романы және ана тақырбына арнаған бірнеше әңгімелері – оның дәлелі. Біз осы шығармалардың ішінен ана тақырбына бірнеше шығарма жазған Ғабит Мүсіреповтің шығармашылығына тоқталып өткенді жөн санадық. Оның «Ананың анасы», «Ашынған ана», «Ананың арашасы», «Ер ана», «Ана жыры», «Әнші Майра», «Ұлпан» шығармалары  бәрі де – ананың мейрімін, ерлігін, нәзіктігін көрсетеін шығармалар. Осынынң қай-қайсында  да баласы үшін отқа түскен, топан су кешкен, ананың қасіреті, жүрегінің сыздауы, ұрпағы үшін ақ шалған басын дүшпанына бүгуге мәжбүр болған ана махаббатының жалыны өне бойыңды шарпиды. Сол  өмрде  ананың баласына сіңірген еңбегі өлшеусіз. Ғабит ағамыз сомдаған ана образдарында  қазақ әйелдерінің нәзіктік тен тәуекелмен қайсар әрекетке бет бұру  басым. Оның шығармаларндағы Қанипа, Нағима, Ақлима, Жібек, Баян, Ақтоты, Айгұл, Ұлпан бәрі де – сөзге ұста, батыр ,батыл, өткір-өктем кесек тұлғалар. Сондықтан да таңдайына бұлбұл қонған шешен, мыңды жыққан, ақ көңіл батыр, жыртқыш аң да, кесіп алса қан шықпас қанпезер де ананың алдында бас иеді. Анаға қол көтеріп, өктемдік көрсеткеннің ұшпаққа жеткені шамалы, өйткені олардың барлығы ананың перзенттері. Қазақ тарихында наналыр жүріп өткен.бұл бастан кешкен азабы ауыр, олардың әрі қасыретті  әрі қасиетті тағдырлары жан жүйкеңді босатып толқытады. Өмір оларды аямай сілкілейді бірақ олар ештеңеден қамықпай орасан күшке айналып барлық қиындықты, жүректеріндегі аналық махаббаттарымен жеңеді. Міне осындай қазақ аналарының образы қаламгерлер шығармаларында осылай суреттелген. 

Міне,  осылардан  халқымыздың  құнды  тарихымыздың  әйелдер  образының  орнын  танимыз. Ақылды  әйел – тірек,  сұлу  әйел – жүрек  
                                                                               Бақтынұр Құнапия ,
                                                                                          18 топ
5. Ана  тақырыбына  жазылған  әндері. 
«Бал дәурен өтіп басынан,
Жамылып жаулық жасынан.
Базарын үйде тойлаған,
Баланың кетпей қасынан.
Анадан асыл бар ма екен?» - деп,  әйгілі әнші М.Жүнісова шырқағандай, қара домбыраның шанағынан жыр болып төгілген де  Ана есімі. Қараша үйдің қамын ойлайтын да осы – Ана.


Иә, Ана есімі – күллі әлемге ортақ есім. Қасиетті Құран кәрімде «Жұмақтың кілті ананың табанының астында» деп айтылғандай, ананың қасиеттілігі,  ұлылығы сонау  ықылым заманнан бері жырланып келе жатқаны хақ! 


Ақ самайлы аналарымызды, пәк ниетті жеңгелерімізді, қара көзді аруларымызды жырға қоспаған, олар жайлы толқымаған, толғамаған ақын жазушыларымыз кем де кем шығар. Айтар болсақ, Ұлы Абайдың «Айттым, сәлем Қаламқас», «Көзімнің қарасы» деген әндері әйел қауымның мейірімділігін, сұлулығын, бойына біткен көркем мінезін, имандылығын, инабаттылығын жыр толқынысына қосып, өмірдегі орнын жоғары бағаласа, қазақтың бір туар таланты, маңдайына біткен жарық жұлдызы композитор Шәмші ағамыздың «Ана туралы жыр», «Анаға сәлем», «Асыл ана» деген әндерімен қоса, Н.Тілендиевтің «Асыл әже», «Анама», «Дүнген қыз» деген әндері  құлақтан кіріп, ойды алар әсем әндер емес пе? Солардың  қатарында Ф. Оңғарсынованың «Анаға сағыныш», «Ақ мама» деген әндері бар.
Ана  әлдиімен  бала  бойына  дарыған  өмірге  деген  іңкәрлік  пен  құштарлық  адам  өмірден  өткенше  шырқалатын  мәңгілік  әуенмен  ұласады.  Адам  өмірінің  қуанышы  мен  мұңын  әнмен  әлдилейтіні белгілі.  Ана  туралы  тебіренбеген  жүрек, толқымаған сезім  болуы  мүмкін  емес. Ақын  біткен  жыр  арнап,  сазгерлер  әуелеген  әуенімен  өмірді  шуаққа  бөлеп, жан-жылуын  жылытықан  аналар  туралы  әндер  тудырған. 
                                                                                             Ербол  Айқын,
                                                                                                       23 топ

6.Қазақтың Аналарға арнаған мақал-мәтелдерінің жинақтары. 

Ана – күн. Оның шырайлы  шұғыласы ешқашан таусылмайды. Салтын сақтап, данасын  ардақтаған қазақ халқы аяулы әйел затын нұрланған шуаққа балаған. 

Ана деген адал махаббаттың куәсындай болып күнделікті өмірдегі сөзіміздің тұздығын келтіріп отырады. Сол сөз жауһарларының бір тобы былай өріледі.

Анасын ренжіткенді  Аллах тағала жақтамайды.

Ана сүтін ақтамағанды ешкім мақтамайды.

Ақылды ана – бал-бұлақ, ақылменен жағар шам-шырақ.

Ажалды ана жеңеді.
Ана – жүрек, жүректі құдіретте.
Ана – тірек, тіректі құрметте.
Ана – шың, шыңына сағынып жет.
Ана – күнің, күніңе табынып өт.
Өмірдің иесі сен – ғазиз Ана. 

Келтірген дүниеге нелер дана.
Анасыз батыр да жоқ, дана да жоқ

Өмірдің алтын кілті сонда ғана.

 «Ана құдіреті» ( Т.Медетханұлы). 

Оқитын–Сауыт Гүлден.

Бүгініме жеткен өтіп кешеден

Ол бар кезде еңсе тіктеп өседі ел.

Келе жатты айдай толған бір ана

Жалғыз өзі қызыл іңір көшеден

Жүрек-байқұс ысиды ма, тоңа ма?

Осындай бір жұмбақ сәтте болады Ә!

Айналасын бозғылт мұнар көмкерген,

Қалқып басып келе жатты сол ана.

Келе жатты ана деген ұлы адам,

Шам сияқты құйылады нұр одан.

Ол қасынан өткен кезде бұрышта,

Есін жиды жылап тұрған бір адам.

Жеткізе алмас ол суретті абызың,

Айту оны бірақ сенің парызың.

Ол жақындап келген кезде селт етіп,

Ашып қалды гүлдер біткен қауызын. 

Жүрген жан ем, өшіп талай, сан жанып,

Тұрмын міне, таң қалыпта, дағдарп.

Сипады ана қолы менен бір тасты,

Шөптер өсті сол тасыңды қақ жарып. 

 Жақындаса ол-жолын тапты адасқан,  

Жақындаса ол-кіліт тоқтады таластар. 

Сол бі ана өткен кезде қасынан, 

Бойын жазды ауру-дімкәс ағаштар. 

 Көріп оны тебірендім ,толғандым,

Ол жақындап келген кезде таң қалдым.

Мейрымды алтын күннің нұрынан,

          Аналардың құдыретін аңғардым.

Сахналық  көрініс:  «Ана»

Отан-Ана:  Кеше және бүгін «Елім-ай» әні (домбыра мен тартса да болады).

Ерсін:  – Ана! Ана! Елімізді жау шапты . 

Ана:  – Аттан, аттан, балам. Қыран ұлдарым мен сұңқар қыздарым қорғаңдар Атамекенді, Отан-Анаңды.

Ерсін:  – Сүйінші, Ана! Тойтардың жаудың шабуылын. «Ұлыңды құл етем, қызыңды күң етем, иен далаңды еркімше жайлаймын» деп келген дұшпанды бірліктің күшімен, найзаның ұшымен қайсарлық рухпен тойтардық. Азат еттік туған жерді, Ана! 

Ана: 
– Балам, жан балам, азаттықтың ауылы әлі алыс секілді. 

ХХ ғ. 1917-1930 жылдар

Нұрдәулет: – Ана! Ана! Ақ Патша тақтан құлапты. Қазақ елі, қазақ жері енді азат болар бодандықтан.

Қарақат:  –Балам, жан балам! Қайдам, ақ әскері кетті тонап елімді. Тең етем деп бай менен кедейді, қызылың да талап жатыр, мал-мүлкіңді тәркілеп. Азаттықтың ауылы әлі алыс секілді, жан балам!

ХХ ғ. 1931-1933 жылдар

Нұрдәулет: – Ана! Ана! Қарным ашты, бір үзім нан берші, әл-қуатым қалмады.

Қарақат:  –Мына заман қай заман? Қараңда аша тұяқ қалдырмаған, қамбаңда бір уыс бидай қалмаған, мына заман – сор заман. Кең далам жылауменен қайғыға, азаға толған зар заман.

–Көшейік, Ана, тоқ елге. Елдің көбі аштықтан қырылуда, кейбіреуі жат жерге көшіп барады жан сауғалап.

–Жоқ, балам! Түн артынан күн атар. Сабыр еткін, жан балам! «У ішсең, руыңмен іш» деген ата-бабам. Қилы-қилы заманды өткерген Отан-Анаң бұл ашаршылық нәубетіне де шыдайды. Түсірмегін еңсеңді, жоғалтпағын қайсар қазақ рухын!

ХХ ғ. 1941-1945 жылдар

–Ана! Отан-Ана! Қаралы күн туды. Гитлер бастаған неміс-фашистері елімізге опасыздықпен басып кірді. Ана, аттанамын әскерге. Отан-Ана, қорғауға өзіңді. 

–Аттан, балам! Аттан, жан балам! Сағын сындыр жауыңның. Көрсет, қайратың мен қайсар рухыңды, жауыңды жеңіп, тек жеңіспен орал елге жан балам!

–Сүйінші, Ана. Жеңіс! Жеңіс!

–Жарайсыңдар, балаларым. Қыран ұлдарым мен сұңқар қыздарым! Бүкіл әлемге таныттың қайсар рухын қазақтың!

ХХ ғ. 1986ж. 16-17 желтоқсан

–Ана! Ана! Орталық компартия мен Горбачев еліміздің тізгінін ұстаған Дінмұхамед Ахмедұлы Қонаевты биліктен кетіріп, орнына ешкімге елеусіз Колбин деген біреуді әкеліпті. Алаңға барамын, анашым, наразылық шеруіне.

–Бұл не сұмдық. Бұл қандай қорлығы, коммунистердің. Мен де барамын, балам, сеніменен.

Алаңда. Ана ашынып сөйлеп тұр.

–Кеңес Одағының билік басындағылар. Қазақ өз елін өзі билей алмайды. Мен алаңға тек Қонаевты қорғау үшін емес, елімнің ар-намысын таптатпау үшін келдім. Қазақ елінің билік басына неге қазақ келмейді. Ел билейтін өрелі де парасатты ұл туа алмайды деп тұрсыздар ма, Қазақтың қайсар анасын...

...Солдаттар шығып автоматтың дүмімен ананы ұрып құлатады да сүйрей жөнеледі.


Тағы бір әйел мен қыз жүгіріп шығып солдаттарға ананы арашалауға ұмтылады.

–Бұл не деген бассыздық?! Анаға, қасиетті Анаға қол көтеруге қалай ғана дәтің барады, арсыздар.

Оларды солдаттар ұрып-соғып сүйреп кетеді.

ХХ ғ. 1991ж. 16 желтоқсан

Ескі Әнұран.

–Ана! Ана! Сүйінші! Тәуелсіздік таңы атты. Елбасы Н.Ә. Назарбаевтың парасаттылығымен бейбіт жолмен жеңіп алдық Азаттықты.

–Ризамын бұл күнге жеткеніме. Ақ түйені сойыңдар. Ұзағынан сүйіндір, жасаған ием, азаттықтың қуанышын. О, Халқым, тәуелсіздік таңы атты, бүгін күн – ұлы күн! Азат енді елім де, азат енді ана тілім де! Нағыз Тәуелсіздік таңы атты! Сүйінші, Халқым! Сүйінші!

ХХ ғ. 2011ж. 16 желтоқсан

–Ана! Ана! Бүгін – жиырма жылдық мерейтойы Тәуелсіздіктің. Қандай дайындығың бар, Анашым?

–Балам, 20 жыл Ұлы Тарих Атамыз үшін түк те емес шығар, бірақ біз үшін, Қазақ елі үшін, толағайлы табысты кезең болды. Елбасының көрегенді саясатының, нұрлы жолының, халқымыздың татулығы мен ынтымағының арқасында 20 жылда Жаңа Астанамыз көркейді, білімді жастарымыз грантпен Отанында ғана шетелдерде де білім алуда. Экономикамыз да қарыштап дамып келеді. Дегенмен де еліміздің ырысы мен бірлігін көре алмайтын, күндейтін жат пиғылды арамдар бар екенін, ұмытпа, балам. Көк аспанның астында мәңгі желбіресін деп тілейік бәріміз Тәуелсіздіктің Көк Туы!

–Отан-Ана! Қазақ Ана! Ару Ана! Сенің алдыңда мәңгі борыштармын. Көк аспанның астында Тәуелсіздік Көк Туы мәңгі желбіреп тұру үшін, Отан-Ана Тәуелсіздігіңді, туған елді, туған жерді қасықтай қаным қалғанша қайсар қазақ рухымен барыстай ұландарың қорғауға дайынбыз! Отан-Ана!

Балалар тағзым етіп бас иеді.

Қорытынды: Асыл аналар ( Сандықбаева Ө.Д.)

Қазақ жерінде батырлығымен де, ақы​лымен де танылған, ел басқарған, өмір бойы өнеге көрсетіп, тәрбие танытып өткен нәзік болмыс ие​лері аз емес. Яғни халқымыздың ба​йыр​ғы тарихындағы асыл аналарымыздың болашақ ұрпаққа қалдырған өнеге өсиеттері де тыс қалмаған. Тіпті қазақ ұлықтайтын талай тұлғаның батырлығы мен тө​зімділігінің, көсемдігі мен ше​шендігінің қайнар көзі - ана​лар​дан бастау алады. Ендеше, қазаққа талай дара азаматты сыйлаған Ұлы аналардың есімдері мен   қажыр-қайраттары және қосқан үлесі жайында  айту бүгінгі ұрпақтың бойына сіңіру біздің тікелей міндетіміз.  
         “Ана” – әрбір адамның жарық дүниедегі ең жақыны, жанашыры, қадірлісі, қамқоршысы ақ сүтін беріп аялаған жанын да аямаған ардақтысы.         
Бала бойындағы ең жақсы қасиеттер бізге алдымен анадан тарайды. 
Ананы барынша құрметтеп, сыйлау әрбір баланың парызы.

       Адам “адам” болғысы келсе, алдымен ананы қастерлей білуі керек, осы жерде  Мұхаммед пайғамбарымыздың хадистеріндегі мына бір сөзді айтып кеткім келіп тұр. Онда ең алдымен ананы құрметтеу парыз екені айтылады “Анаңды Меккеге үш рет арқалап барсаң да, парызыңды өтей алмайсың” делінген. Небір зұлмат заманды бастарынан кешірген  бүгінгі тақырыпта аттары аталып  тарихта іздері қалған Аналардың өмірінен біраз мәлімет беруге тырыстық.

       Қорыта айтқанда Ана – үйдің берекесі, қыз баланың өнегесі, шаруаның несібесі. Ананың көзінен нұр төгіліп, жан-жағына шуағын төгеді. Осы шуақпен жылынып, асыл ананың құшағында мейір алып жүрген біз – алтын ананы мәңгі қастерлеп, еңбегін бағалап өтейік деген мақсатта Қазақстан Тәуелсіздігінің 20 жылдық  мерекесіне орай  ашық тәрбие сағатын ұсынып  отырмыз.Тарихта аттары үлкен әріпппен  жазылып қалған «бір қолымен бесікті, екінші қолымен әлемді тербеткен» Қасиетті аналардың жарқын бейнелері мен еңбектерін ұлықтау арқылы тәрбиелік мәні зор сабағымызды ұсынып отырмыз.

